
Uunga siunnersuut: Inuit innarluutillit tapersersorneqarnissaannut Inatsisartut inatsisaat 

Meeqqanut, Inuusuttunut, Ilinniartitaanermut, Kultureqarnermut, Timersornermut 

(Ilageeqarnermullu Naalakkersuisoq) 

 

Qularnanngilaq tamaavitta maani nunatsinniittuusugut inuit innarluutillit atugaannik 

pitsanngorsaajumasugut. Tamannalu uteqattaanngikkaluarlugu apeqqut pingaarneq 

oqallisigisariaqagarput tassaavoq QANOQ inatsisissap nutaap akuerineqareernerani atuuffissaminut 

siunertaq malillugu atuutilersissinnaanissaa. 

Nunatsinnimi maanilu Inatsisartuni siunertamik pitsaasumik siunnerfeqarluta inatsisiliullaqqeqaagut 

persuarsiuutigisartakkatsinnik. Sorpassuit assersuutitut eqqaanngikkaluarlugit ajoraluartumik 

oqartariaqarpugut pikkorluppallaarpugut taakku siunertagissaartumik inatsisiliarpassuagut 

atuutsinneqalernerisa kingorna piviusumik atuuffissaminnut anngutinngitsoortarmata, 

immaqaluunniit allatut sunniuteqarlutik eqquisarmata. 

Kalaallit manna nuna nunarujussuaq isorartoqisoq inuuffigissallugu siulitta toqqarsimavaat. 

Nalunngilarput qanoq pinngortitarsuarput peqqarniitsigisoq, siulersuagulli 

tulluarsallaqqissorsuummata nalimmassallaqqissorsuullutillu atukkat sumi pitsaanerunersut 

malillugit nuuttarlutik inuupput. Sulilu ulloq manna tikillugu tamatta pisinnaatitaaffeqarpugut 

nammineq nunagerusutatsinni inuussalluta. 

Inummik innarluutilimmik qitornaqarluni ilaqutaqarlunilu imaannaanngitsorsuusoq 

takorloorsinnaavara, arlaataluunniit aamma assortornavianngilaa politikkikkut atugassat 

pitsaanerpaat ujartorneqartariaqarmata. Kinaagaluaruttaluunniimmi inuup inuunera naleqarpoq. 

Sumiuuguttaluunniit, ammip qalipaataa apeqqutaanani, upperisaq apeqqutaanani, allatullu inuunitta 

qanoq atorumaneripput pillugu, tamavitta inuttut naleqarpugut ataqqinassuseqarlutalu. 

Inuillu innarluutillit tamarmik assigiinngitsumik pisariaqartitsipput. Tamanna eqqaamassavarput. 

Angajoqqaajusutullu nalilersuutaajuarpoq meerannguup innarluutillip pisariaqartitaa naapertorlugu 

qanoq iliuuseqarnissamut. Tassaniipporlu uagut maani nalilersugassarput, inoqarfinni mikinerni 

isumassuinermut periarfissat qanoq pitsanngorsarsinnaanerigut. 

Inatsisissallu atuutilernerani inuit innarluutillit sumiiffimminni ikiorteqarsinnaatitanissaat pillugu 

allatullu isumassorteqarsinnaanissaat, allatullu suliffeqarsinnaanissaat Atassummiit tamakkiisumik 

taperserparput. Tassa siunertaq pitsaanerpaaq tamatta ujartugarput. Assannillu kissalaartunik 

amigaateqartuarneq pillugu, qanorlu aningaasalersorneqarsinnaaneri pillugit – tassaavoq inatsisissap 

suliassartavia, allatuulli kusanartumik siunertaqarnerup aqqani inatsisiliarpassuatta 

kinguneqanngitsoorsinnaanissaanut eqeersimaarfigisassarput. Aamma uani. 

Taannalu toqqammavigalugu Atassummiit siunnersuut ilalerlugu ataatsimiititaliami taakku apeqqutit 

sammineqarnissaat kissaatigaarput. 


